27 MEI 2007

PINKSTERSONDAG

LITURGIESE VOORSTEL

Fokusteks: 

Johannes 14:8-17 (25-27)
Ander tekste:

 Genesis 11:1-9; Psalm 104:24-34; Handelinge 2:1-21; Romeine 8:14-17
Inleiding

Pnkster is die fees van die uitstorting van die Heilige Gees. Die gebeure van die eerste Pinksterdag in Jerusalem na Jesus se hemelvaart word in herinnering geroep. Die liturgiese kleur vir die dag is vlamrooi na aanleiding van die tonge van vuur wat op die dissipels van Jesus gekom het. In die vroeë kerk was Pinkster, naas Paasfees, ’n geleentheid waar die doop bedien is. Indien die doop nie op hierdie Sondag bedien word nie, behoort daar ten minste geleentheid vir die herbevestiging van doopbeloftes ingeruim te word. In baie kerke is dit gebruiklik om katkisante op Pinksterdag belydenis van geloof te laat aflê.

Indien die responsoriese gedeeltes in die liturgie om die een of ander rede moeilik uitvoerbaar in ‘n gemeente is, kan ‘n tweede voorganger gebruik word om die response namens die gemeente te behartig.

Diensorde

God versamel ons voor hom

Aanvangslied

Lied 442 “Gees van God wat in my woon”

Aansteek van die Christuskers

Aanvangswoord 

Ek wil die Here loof!

Here my God, U is baie groot,

U is beklee met koninklike luister,

U is met ’n kleed van lig omhul.

Dit is U wat die hemelkoepel

soos ’n tentdoek gespan

en vir U ’n woonplek ingerig het

oor die waters daarbo,

U wat op die wolke ry,

op die vleuels van die wind,

U wat die winde u boodskappers maak,

die weerligte u dienaars,

U wat die aarde stewig gevestig het, 

sodat dit nooit sal wankel nie . . .
Mag daar aan die roem van die Here

geen einde wees nie!

Mag die werk van die Here Hom vreugde verskaf,

Hy wat na die aarde kyk, en dit bewe,

wat die berge aanraak, en hulle brand.

Ek wil tot eer van die Here sing so lank ek lewe,

ek wil die lof van my God besing so lank ek daar is (Ps 104:1-5 en 31-33).

Seëngroet

Loflied

Lied 430 “Kom, Skepper-Gees, besoek u kerk” (met die melodie van Psalm 134 as alternatief)

Pinksterlitanie

Voorganger:
Halleluja! Die Gees van die Here vul die aarde.

Gemeente:
Laat die regverdiges bly wees en juig voor die Here. Halleluja!

Voorganger:
Met tonge van vuur het die Gees die apostels aangepor.

Gemeente:
Hulle vertel in nuwe tale van die groot dade van God.

Voorganger:
Ere aan God, Vader, Seun en Heilige Gees.

Gemeente:
Mag sy koninkryk sonder einde wees.

Voorganger:
Halleluja! Kom, Skepper-Gees!

Gemeente:
Vul die harte van u volgelinge met die oorvloed van u liefde. Halleluja! Amen.

Aanbidding en lof

Lied 439 “O Heil’ge  Gees, o God in ons”

DIENS VAN DIE WATER

Herbevestiging van doop/doopbeloftes

Voorganger:
Glo jy in God die Vader, die Almagtige, die Skepper van die hemel en die aarde?

Gemeente:
Ja, ek glo.

Voorganger:
Weet dan dat die Vader ‘n ewige genadeverbond met ons sluit 


en dat Hy ons tot sy kinders en erfgename aanneem.


Glo jy in Jesus Christus, die eniggebore Seun van God, ons Here?

Gemeente:
Ja, ek glo.

Voorganger:
Weet dan dat Jesus Christus vir ons gesterf het 


en dat Hy ons in die gemeenskap van sy dood en sy opstanding ingelyf het.


Glo jy in die Heilige Gees?

Gemeente:
Ja, ek glo.

Voorganger:
Weet dan dat die Heilige Gees in ons woon 


en ons tot lidmate van Christus heilig.

Almal wat wil, kan nou uitgenooi word om ’n kers by die Christuskers voor in die kerk te kom aansteek. Alternatiewelik of daarmee saam kan lidmate uitgenooi word om hulle hande in die water in die doopvont te doop en ’n kruisteken met die water op hulle voorkop te maak.

Sang

Lied 440 “Die Here salf ons met sy Gees”

DIENS VAN DIE WOORD

Gebed by die opening van die Woord

Skriflesing uit die Ou Testament

Genesis 11:1-9

Psalmrespons

Psalm 104:24-34. Alternatiewelik kan sekere verse van die omdigting in die Liedboek gesing word, byvoorbeeld vs 1-4 en 13-16.

Skriflesing uit die Evangelies

Johannes 14:8-17 (25-27)

Sang

Een van die “Hallelujas” uit die Liedboek/Sionsgesange kan deur die gemeente of ‘n koor gesing word, byvoorbeeld Lied 189, 206, 204, 218 of 228 of NSG 1, 21, 19, 118 of 327.

Skriflesing 

Handelinge  2:1-21 (die Pinksterverhaal)

Prediking

Stil nadenke

Geloofsbelydenis

Die geloofsbelydenis van Nicéa 

Voorbidding

DIENS VAN DIE TAFEL

Nagmaalgebed

Voorganger:
Ons verheerlik U, Here God, Skepper van die hemel en die aarde.


U gee die brood,


die vrug van die aarde en van die arbeid van mense.


Laat dit vir ons die brood van die lewe wees.

Gemeente:
Ons verheerlik U, nou en vir ewig!

Voorganger:
Ons verheerlik U, Here God, Skepper van die hemel en die aarde.


U gee die wyn,


die vrug van die wingerdstok en van die arbeid van mense.


Laat dit vir ons die wyn van die ewige koninkryk wees.

Gemeente:
Prys die Here, nou en vir ewig!

Voorganger:
Soos die koring wat oor die velde gestrooi 


en die druiwe wat oor die heuwels versprei was,


op hierdie tafel saamgebring is in brood en wyn,


mag u ganse kerk net so van die uithoeke van die aarde af


saamgebring word in u koninkryk.

Gemeente:
Maranata! Kom, Here Jesus!

Voorganger:
Mag die Here met julle wees!

Gemeente:
En ook met jou!

Voorganger:
Hef op julle harte.

Gemeente:
Ons hef dit op tot die Here.

Voorganger:
Kom ons bring dank aan die Here ons God.

Gemeente:
Dit is gepas dat ons dank en lof aan die Here bring.

Voorganger:
Aan U kom ons dank toe, Here ons God,


oral en altyd deur Jesus Christus ons Here.


Want U het die Heilige Gees uitgestort 


oor die mense in wie U ‘n welbehae het.


Daarom juig die hele aarde


en roem die volke in velerlei tale.


Daarom sing ons saam met die engele en hemelwesens 


die lof van u heerlikheid:

Gemeente:
Heilig, heilig, heilig is die Here, die Almagtige.


Die hele aarde is vol van sy magtige teenwoordigheid.


Hosanna vir die Seun van Dawid!


Geseënd is Hy wat in die Naam van die Here kom!


Hosanna in die hoogste hemel!

Voorganger:
Here God, Skepper van die hemel en die aarde,


U is heilig en u heerlikheid is sonder maat of perk.


Laat u lewegewende Gees oor hierdie maaltyd kom


sodat die brood en wyn vir ons die liggaam en bloed van Christus kan wees.

Gemeente:
Kom, Skepper-Gees!

Voorganger:
Mag die Skepper-Gees die woorde van u geliefde Seun ‘n werklikheid laat word.


Want in die nag waarin Hy oorgelewer is, het Hy die brood geneem,


en nadat Hy U daarvoor gedank het, het Hy dit gebreek en gesê:


“Dit is my liggaam; dit is vir júlle. Gebruik dit tot my gedagtenis.”


Ná die maaltyd het Hy die beker geneem en gesê:


“Hierdie is die nuwe verbond in my bloed. Gebruik dit, elke keer as julle daaruit drink, tot my gedagtenis.”

Gemeente:
Ons verkondig u dood, Here Jesus!


Ons vier u opstanding uit die dood!


Ons wag op u koms in heerlikheid!

Voorganger:
Here ons God,


ons roep vandag in herinnering die uitstorting van u Heilige Gees,


die Voorspraak wat U vir ons gestuur het,


die Gees van die waarheid wat van die Vader uitgaan


en oor Christus getuig.


Vervul ons, terwyl ons die maaltyd vier, met die Heilige Gees


sodat ons een liggaam en een van gees kan wees,


‘n lewende offer wat in Christus vir U aanneemlik is.

Gemeente:
Kom, Skepper-Gees!

Voorganger:
Deur Christus, saam met Christus, in Christus,


behoort aan U al die eer en die heerlikheid, Almagtige God en Vader,


in die eenheid van die Heilige Gees, nou en vir ewig.

Gemeente:
Amen.
Voorganger:
Ons is deur die Heilige Gees beseël as die eiendom van God. Laat ons dan nou saambid:


Die gemeente sing die “Ons Vader”-gebed (dit kan ook as Lied 266 gesing word).

Vredesgroet

Die gemeentelede groet mekaar met ‘n handdruk of omhelsing met die woorde: “Mag die vrede van die Here met jou wees.”

Die instellingswoorde van die nagmaal 

Uitdeling van die tekens en kommunie

Dankgebed

Offergawes

UITSENDING

Slotsang

Lied 533 “Stuur ons, Here” (Thuma mina)

Seën

Mag die Gees van waarheid julle in die volle waarheid lei.

Antwoord

Die gemeente sing “Amen”  Lied 315.

PREEKSTUDIE – JOHANNES 14: 8 –17, 25-27

Teks en Konteks

1. Die breër konteks van die gedeelte is Jesus se afskeidsredes wat die brug vorm tussen die verhalende gedeeltes en die lydensgebeure binne die evangelie. Die redes volg na en vloei voort uit die dramatiese gebeure van die voetwassing en die nagmaalviering waartydens Jesus eers sy verraaier (Judas) aankondig en daarna ook sy verloënaar (Petrus). Die redes staan soms ook bekend as tafelgesprekke, geen ongewone gebruik na `n maaltyd in die antieke kultuur nie. Die bymekaar wees bied geleentheid om baie belangrike sake te bespreek. Interessante temas kom aan die orde. In hierdie gesprekke is Jesus meestal aan die woord, maar dit is nie heeltemal `n monoloog nie, want word soms onderbreek met vrae, soos deur Petrus, Tomas en Filippus.

2. Die saak wat egter die gesprekke oorheers, is Jesus se aankondiging dat Hy weggaan. Die vraag wat waarskynlik aanleiding gegee het tot die uitgebreide respons, is Petrus s’n: “Here, waarheen gaan U?” Dit word nog verder verdiep deur Tomas se onkunde oor die weg. Dit het uiteraard gelei tot die ontsteltenis van die dissipels. Hieruit sou mens kon aflei dat die vernaamste funksie van die redes is om gerus te stel en te troos. Dit geskied met allerlei kalmerende verklaringe van Jesus, soos dat Hy gaan om vir hulle plek te berei; dat Hy hulle weer sal kom haal, ensovoorts. In hierdie gerusstellende opmerkinge verwys Jesus na sy verhouding met die Vader. Dit word nou die onderwerp van diskussie in 8-17.

3. Om God te wil sien is `n eeuoue probleem vir die Jode. Reeds in Ou-Testamentiese tyd met die uittog uit Egipte dring die volk by Moses aan om God te sien. Hulle versoek was daarop gebaseer dat al die ander volkere se gode vir hulle sigbaar was. Ook sou hulle waarskynlik graag eerder met God direk wou gesprek voer as wat dit via Moses gebeur. Die respons daarop was dat dit nie so was dat God Hom nie wil laat sien nie, maar dat Hy nie gesien kan word nie, want wie Hom na sy wese sien, sal vanweë sy heerlikheid nie kan bly lewe nie. Ook Moses kon Hom slegs in die verbygaan sien (Eks 33).

4. Die Johannesevangelie is in vele opsigte `n reaksie op hierdie terugkerende problematiek wat ook by gemeentes vir wie hy skryf geleef het, soos reeds blyk uit die Proloog en veral Johannes 1:18: “Niemand het God ooit gesien nie.” Filippus se vraag is dus net weer `n herhaling hiervan, maar nou binne die raamwerk van Jesus se aankondiging dat Hy weggaan. Daarom is die sleutel vir die verstaan van die evangelie ook te vinde in 1:14: “Die Woord het mens geword en onder ons kom woon. Ons het sy heerlikheid gesien, die heerlikheid wat Hy as enigste Seun van die Vader het, vol genade en waarheid.”

5. Die verhouding tussen die Vader en die Seun is so intiem, dat dit eintlik moeilik is om dit te beskryf. Om dit te verstaan, het in die kerk aanleiding gegee tot groot stryd, spanning en verkettering. Daaruit het na vore gekom, onder andere, die sogenaamde Drie-eenheidsleerstuk en die Geloofsbelydenis van Athanasius uit die 4de eeu.

6. Jesus klink verbaas dat Filippus so `n vraag stel. Daaruit sou áfgelei kon word dat Jesus waarskynlik al eerder met sy dissipels oor die verhouding tussen Hom en die Vader gepraat en verduidelik het dat die Vader in Hom te sien is.

7. God het Hom geopenbaar in die Seun. Omdat die verhouding tussen die Vader en die Seun so uniek identies is, is Hy terselfdertyd die openbaring van die Vader. In die verhouding tussen Vader en Seun sou probeer kon word om te onderskei tussen `n wesenseenheid, `n werkseenheid, woordeenheid en `n wilseenheid. Wat die wesenseenheid betref, word gestel dat wie die Seun gesien het, die Vader gesien het. Die feit dat die Seun vlees geword het, is nie maar net `n manier waarop God, die Vader, Hom aanpasbaar gemaak het sodat Hy gesien kan word sonder dat die waarnemer sterf nie. In die Seun as mens is die Vader nog altyd te sien in al sy volheid en heerlikheid. Ook wat die werke betref, is in die optrede van die Seun die Vader werksaam. Die dissipels word daaraan herinner dat dit wat hulle tot dusver gesien het in die wondertekens, nie maar net die werke van die Seun is nie, maar ten diepste ook dié van die Vader. Daarom het dit dan ook dikwels gebeur dat wanneer die Seun `n wonderteken verrig het, Hy met die Vader daaroor in gesprek of gebed gaan. Die woorde of onderrig wat Jesus gegee het, daarvan is die Vader ook die Outeur. Die Seun spreek nie uit Homself nie, maar dit wat die Vader vir Hom gee om te spreek. Uiteindelik is daar ook `n wilseenheid tussen hulle. Daarmee word bedoel dat dit wat die Seun wil, in algehele ooreenstemming is met wat die Vader wil.

8. Opsommend kan gekonkludeer word dat die eenheid tussen die Vader en die Seun absoluut en uniek is, ten diepste `n geheimenis. Wie die Seun (historiese Jesus) gesien het, het inderdaad die Vader gesien en het dus daaraan genoeg. Daarom ook is dit belangrik dat die dissipels in die Seun glo, want dan glo hulle ook in die Vader.

9. Noudat Jesus die dissipels gaan verlaat, kry hulle die verantwoordelikheid om met sy werke voort te gaan. Hulle verantwoordelikheid is juis op die verhouding tussen die Vader en die Seun gegrond. Hulle sal dieselfde werke en selfs groter werke doen as wat Hy gedoen het. Met groter werke word nie noodwendig bedoel groter wonderwerke nie, maar eerder meer wondertekens, want hulle sal nou optree oor `n groter  gebied en `n langer periode. Ook sal dit `n wonder bly wanneer mense op grond van hulle prediking tot geloof in Hom, as die Christus, die Seun van die lewende God, kom.

10. Om hulle die geleentheid te gee om die verantwoordelikheid oor te neem, moet Hy weggaan. Weggaan sou hier `n dubbele betekenis kon hê, naamlik om te gaan sterwe, maar ook sy vertrek na die Vader toe. Hy gaan weg, oor die kruis en opstanding heen, na die Vader toe. Hierdie weggaan is die grond vir die dissipels om ook werke te verrig, selfs groter werke as wat Jesus gedoen het. Hulle kan nog steeds op Hom as die Seun reken vir hulp, solank hulle Hom daarvoor vra. Hulle word aangemoedig om hulp te vra, want eintlik vra hulle dit vir die Vader, maar hulle moet dit in die Naam van die Seun doen, dus op grond van sy Persoon en sy werke en hulle kennis en geloof in Hom, as die Christus, die Seun van God. Om Hom te ken, is om in Hom te glo. Hulle gehoorsaamheid aan sy opdragte is gebaseer op hulle liefde vir Hom, die Seun. Hulle liefde vir Hom word dus getoets in hulle bereidwilligheid om sy werke te doen en sy opdragte uit te voer. Tog is dit hierin ook belangrik dat hulle mekaar sal liefhê. 

11. Daarby is ook nog die belofte van die Gees van die waarheid wat die Seun sal stuur by sy vertrek. Hy sal dus die leemte vul wat veroorsaak word deur die weggaan van die Seun. Hy is eksklusief bedoel vir die dissipels, want die wêreld sal Hom nie herken en daarom ook nie ontvang nie. Hy sal op versoek van die Seun deur die Vader gestuur word. Hy is dus die gesant van beide die Vader en die Seun. Dit beskryf die intieme verhouding wat Hy met die eerste twee persone het. Sy aanwesigheid sal op `n ander manier wees en ervaar word as dié van die Seun. Hy sal vir ewig bly. Dit beteken dat Hy nie op een of ander stadium ook sal weggaan soos die Seun en hartseer sal bring nie. Maar Hy sal ook in hulle wees, dus nie net onder hulle nie. Hy is die Gees van die waarheid, die betroubare en die Getroue.

12. Hy het `n drieërlei taak ten opsigte van hulle: Eerstens sal Hy optree as die parakleet. Dit het velerlei betekenisse soos voorspraak, helper, trooster, ensovoorts. Dit sluit in dat Hy by die Vader namens die dissipels wil intree op grond van die heilswerk van die Seun. Ook wil Hy juis die dissipels troos by die afwesigheid van die Seun, Hom so verteenwoordig by hulle dat hulle Hom eintlik nie sal mis nie. Verder wil Hy hulle help in die taak wat hulle het. Tweedens wil die Gees die dissipels ook leer. Dit beteken nie dat Hy hulle nuwe dinge wil leer nie, maar eerder wil interpreteer dit wat Jesus reeds aan hulle geleer het in die nuwe situasies waarin hulle hul mag bevind. Laastens wil Hy hulle herinner aan dit wat hulle reeds behoort te weet, maar moontlik vergeet het. Met die verloop van tyd mag hulle geheue hulle in die steek laat oor dit wat hulle by Jesus gesien en gehoor het. Dan is die Gees daar om hulle weer daaraan te herinner.

13. Dit dui alles daarop dat ook die Gees van die waarheid in `n ewe intieme verhouding met die Vader en die Seun staan en dat dit eintlik nie anders is as dié tussen die Vader en die Seun nie. Eintlik is Jesus die eerste parakleet en die Gees die tweede parakleet.

Preekvoorstel

Tema: Die geheim van troos is om altyd in kontak te bly (“Let’s stay in touch”). 

1. Terwyl die eerste sewe verse gereeld gehoor word by begrafnisdienste as `n trooswoord vir die agtergeblewenes wat `n geliefde aan die dood afstaan, word daar minder aandag gegee aan wat volg. Tog is dit deel van hierdie troos.

2. Wanneer Jesus aankondig dat Hy weggaan, is dit ‘n groot skok vir sy dissipels en dus vir sy kerk, die besef dat hulle nie meer kontak met Hom gaan hê nie. Daarom is Jesus se onmiddellike reaksie om hulle vrees te besweer. In hierdie gedeelte doen Hy dit deur hulle te wys op die verskillende verhoudinge wat daar bestaan en sal bly voortbestaan. Dit is geen finale breuk nie. Dit is net totsiens. Daar sal voortdurende en intieme kontak wees! Dit geld ook vir ons, sy kerk.
3. Eerstens wys Hy ons op die voorbeeld en basis van sy eie intieme kontak met die Vader. Alhoewel Hy “afwesig” was van die Vader terwyl Hy as mens onder ons gewoon het, was Hy altyd in volledige kontak met sy Vader, in so ‘n mate dat ons in Hom die Vader kon sien. Hy wil ons dus verseker dat Hy net so met ons in kontak sal bly en dat ons ook deur Hom met die Vader kontak sal hê. Tweedens hoef ons nie verward en ledig te voel nie, want ons het nou die taak om met sy werk voort te gaan. Ons sal dit op dieselfde vlak en selfs meer moet doen as wat Hy gedoen het. Dit sal ons alleen kan doen deur gedurig met die Vader deur Hom in kontak te bly, dit wil sê, deur gebed. Derdens het Jesus toe belowe dat Hy vir ons `n Helper stuur. Hierdie Helper is die Gees van die waarheid en Hy het gekom om vir ewig te bly. Hy is die gesant van beide die Vader en die Seun, met wie Hy ook net so `n intieme verhouding het soos die ander twee persone met mekaar het. Verder sal Hy nie net by ons wees nie, maar op `n nog intiemer manier, in ons! Hy woon onder en in ons!

4. Dit stel Hom in staat om `n hele klomp belangrike dinge te doen wat ons baie nodig het. Hy kan vir ons intree en voorspraak doen by die Vader, ons saak by Hom bepleit. Ons hoef dus nooit wanhopig te wees nie! Hy stel ons gerus, kalmeer ons, want Hy is so digby ons as wat dit vir Hom moontlik is. Ons hoef dus nooit bekommerd te wees nie! Verder kan Hy ons ook leer om mekaar werklik lief te hê, mekaar te vergewe, vir mekaar op te offer, een met mekaar te wees! Hy help ons om al ons vooroordele ten opsigte van mekaar af te breek. Nog meer, Hy herinner ons altyd weer aan die werk en veral aan die heilswerk wat Christus vir ons verrig het in sy kruis en opstanding. Die sekerheid het ons so nodig in ons situasie van geweld en spanning waarin ons samelewing nou so vasgevang is.

5. As ons dus vra wat ons enigste troos in lewe en sterwe is, word dit hieruit maar net weer duidelik dat “ek met liggaam en siel . . . nie aan myself nie, maar aan my getroue Saligmaker, Jesus Christus behoort . . .”  Daarom is dit belangrik om voortdurend met Hom in kontak te bly!  

